
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 14/2017, del 20 de juliol, de la renda garantida de ciutadania

De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 12 de juny de 2018 ha aprovat la versió en occità, en varietat aranesa, de la Llei 14/2017, del 20 de juliol, de la renda garantida de ciutadania, aprovada pel Ple del Parlament en la sessió tinguda el dia 12 de juliol de 2017 i publicada en el Butlletí Oficial del Parlament de Catalunya número 470, del 18 de juliol de 2017, i en el Diari Oficial de la Generalitat de Catalunya número 7418, del 24 de juliol de 2017 (versió que incorpora les correccions d’errades publicades en el Butlletí Oficial del Parlament de Catalunya número 492, del 18 d’agost de 2017, número 503, del 7 de setembre de 2017 i número 542, del 25 d’octubre de 2017 i en el Diari Oficial de la Generalitat de Catalunya número 7429, del 8 d’agost de 2017, número 7451, del 8 de setembre de 2017, i número 7488, del 6 de novembre de 2017), el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya (DOGC) i s’hi inclogui el número i la data de la llei publicada, i també la fórmula de promulgació.
Palau del Parlament, 12 de juny de 2018
El secretari segon	El president
David Pérez Ibáñez	Roger Torrent i Ramió


ACÒRD DERA MESA DETH PARLAMENT PETH QUAU S’APRÒVE ERA VERSION EN OCCITAN (ARANÉS) DERA LEI 14/2017, DETH 20 DE JUNHSÈGA, DERA RENDA GARANTIDA DE CIUTADANIA
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 12 de junh de 2018, a aprovat era version en occitan, en varietat aranesa, dera Lei 14/2017, deth 20 de junhsèga, dera renda garantida de ciutadania, aprovada peth Plen deth Parlament ena session aguda eth dia 12 de junhsèga de 2017 e publicada en Butlletí Oficial del Parlament de Catalunya numèro 470, deth 18 de junhsèga de 2017, e en Diari Oficial de la Generalitat de Catalunya numèro 7418, deth 24 de junhsèga de 2017 (version qu’incorpòre es correccions d’errades publicades en Butlletí Oficial del Parlament de Catalunya numèro 492, deth 18 d’agost de 2017, numèro 503, deth 7 de seteme de 2017, e numèro 542, deth 25 d’octobre de 2017, e en Diari Oficial de la Generalitat de Catalunya numèro 7429, deth 8 d’agost de 2017, numèro 7451, deth 8 de seteme de 2017, e numèro 7488, deth 6 de noveme de 2017), eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament,12 de junh de 2018

Eth secretari dusau	Eth president
David Pérez Ibáñez	Roger Torrent i Ramió


Lei 14/2017, deth 20 de junhsèga, dera renda garantida de ciutadania	
Preambul
I
Era situacion des persones damb mens recorsi en Catalonha e, sustot, era emergència sociau qu’a comportat era crisi economica heren aflorar ua iniciativa legislativa populara sus era renda garantida de ciutadania per'mor de promòir ua lei que dèsse compliment ar article 24.3 der Estatut d'autonomia de Catalonha. Era iniciativa legislativa, qu'amassèc 121.191 signatures, se comencèc a tramitar ara fin dera X legislatura e a contunhat ena XI, damb era reformulacion des esmendes presentades pes grops parlamentaris e es trabalhs subsegüents ena ponéncia. Deuant es dificultats aportades entà resòlver bèri aspèctes, era madeisha ponéncia manèc ara Comission Promotora e ath Govèrn de hèr es trabalhs de besonh entà arténher un acòrd entar establiment dera renda garantida de ciutadania. Er acòrd se signèc eth 15 de mai deth 2017 e a estat incorporat ath tèxte d'aguesta lei, amassa damb toti es trabalhs hèti en marc dera ponéncia pes grops parlamentaris.
Era renda garantida de ciutadania constituís era manifestacion de diuèrsi principis: deth principi d'egalitat entés coma era eliminacion de quinsevolh discriminacion en accès ara prestacion; deth principi d'equitat, vist qu'era reconeishença e era aplicacion dera prestacion se presenten coma responsa ara situacion de besonh des d'un versant de distribucion de recorsi e de discriminacion postitiva; deth principi d'apoderament e autonomia des persones en societat, comprenut coma er amàs de prestacions economiques e de servicis que les enfortissen e les permeten gésser des situacions de praubesa e de besonh, que les calerie èster tostemp transitòries e non cronificades, e deth principi d'universalitat, solidaritat e complementarietat, pr'amor que se’n garantís er accès a totes es persones qu'amassen es requisits exigidi, constituís ua manifestacion de solidaritat e de justícia sociau e complète es ingrèssi des sòns destinataris quan i a ua situacion de caréncia de mieis. Respon tanben ath principi de subsidiarietat, pr'amor qu'ei ua prestacion que se reconeish quan non ei possible accedir a d’auti mecanismes de proteccion, ja sigue perque a finalizat era cobertura o perque non an estat concedidi. 
Era regulacion e eth desvolopament dera renda garantida de ciutadania tanben respon a un aute grop de principis que constituïssen eth marc dera actuacion des administracions publiques en aguesta matèria. 
Atau, ten en compde eth principi de responsabilitat publica ena atencion ath ciutadan, ja qu'era provision dera prestacion s'incardine en sistèma de servicis sociaus e d'aucupacion publics, e era sua disponibilitat e gestion rèsten garantides pes administracions publiques en exercici des sues competéncies.
Atau madeish, era regulacion dera prestacion ei ua manifestacion deth principi d'estabilitat, de manèra que se manten era percepcion dera prestacion tostemp que persistisque era situacion d'exclusion sociau que l'a originada e eth compliment des requisits, es condicions e es obligacions establidi.
Dera madeisha manèra, a en consideracion eth principi d'atencion individualizada. Per açò, era prestacion a de respóner en cada cas as condicions e besonhs particulars des persones a quines ei destinada, sense desbrembar, s’escatz, es peculiaritats des grops o collectius a qué apertien.
Era participacion des destinataris constituís, atau madeish, un principi d'atencion inexcusable.  Per açò se garantís era sua contribucion activa, compromesa e responsabla ena superacion dera situacion, e tanben era sua intervencion en moment de programar e desvolopar es itineraris que se poguen dessenhar entara integracion.
Tanben ei, sense dobte, ua prestacion damb un caractèr de politica familhara fòrça mercat, que protegís es familhes e es mainatges des situacions de vulnerabilitat. Eth caractèr integrau dera prestacion da responsa tanben ara praubesa infantila que se derive dera existéncia de familhes damb hilhs en situacion de praubesa extrèma.
Fin finau, se considère tanben era perspectiva de genre, damb er establiment de mesures d'accion positiva que tien en compde es besonhs especiaus que presenten es victimes de violéncia de genre.
II
Er aument dera praubesa e deth nombre de persones en risc de praubesa ei ua des conseqüéncies grèus qu'a deishat era crisi economica mondiau.  Se considèren persones en risc de praubesa o d'exclusion sociau es que se tròben en bèra ua d'aguestes situacions: es qu'an ua caréncia materiau extrèma, es qu'an ingrèssi per unitat de consum per dejós deth 60% dera mieja e es que viuen en larèrs damb ua intensitat d'aucupacion fòrça baisha o nulla. 
Catalonha registre un risc de praubesa e d'exclusion sociau inferior ara mieja der Estat, mès s'a produsit un increment dera inegalitat e un aument des larèrs que manifèsten qu'an dificultats entà arribar a fin de mes.
Cau, per tant, garantir era cobertura des besonhs basics des sectors mès desfavoridi dera poblacion e méter en foncionament un sistèma de renda garantida qu'age coma fin assegurar aguesti minims e desvolopar era promocion dera persona e eth sòn apoderament, autant laguens dera societat coma en mercat de trabalh, e, atau madeish, superar es condicions que l'an portada a auer de besonh aguesta prestacion.
Era luta contra era praubesa e era exclusion sociau ei un des compromisi mès hòrti dera Union Europèa, ja qu'es inegalitats de renda e era praubesa extrèma son ahèrs que preocupen e aucupen de mès en mès a tota era Union.
Damb era Resolucion deth 15 de noveme de 2007, sus era avaloracion dera realitat sociau, eth Parlament Europèu destaquèc era coesion sociau e era eradicacion dera praubesa e dera exclusion sociau coma prioritats politiques dera Union Europèa.
Atau madeish, era Decision 1098/2008/CE deth Parlament Europèu e deth Conselh, deth 22 d’octobre de 2008, designaue er an 2010 An Europèu de Luta contra era Praubesa e era Exclusion Sociau e fixaue coma objectiu e principi director der An eth dret fondamentau des persones en situacion de praubesa e exclusion sociau a víuer damb dignitat e a desvolopar un papèr actiu ena societat, e er accès efectiu d'aguestes persones as drets sociaus, economics e culturaus, as recorsi sufisents e as servicis de qualitat.
En marc dera Estratègia Europèa 2020, era Comission Europèa hè dera luta contra era praubesa un element clau dera sua agenda economica, laborau e sociau. Atau, era Union Europèa se prepause er objectiu de redusir en vint milions eth nombre de persones en situacion de praubesa e exclusion sociau entar an 2020. Cau díder qu'ena Union Europèa i a aué mès de ueitanta milions de persones en situacion de risc de praubesa, entre es quaus vint milions de mainatges e eth 8% dera poblacion activa.
Entà arténher aguesti objectius, era Comision Europèa a creat era Plataforma europèa contra era praubesa e era exclusion sociau coma element de compromís conjunt entre toti es estats membres e es institucions dera Union (e d’autes parts clau interessades en combàter era praubesa). Entre es rèptes o punts clau dera Plataforma e era sua luta contra era praubesa e era exclusion sociau i é era promocion d'ua renda minima.
En aguest madeish sens se manifèste era Recomanacion (UE) 2017/761 dera Comission, deth 26 d’abriu de 2017, sus eth pilar europèu des drets sociaus, qu'exprimís es principis e drets essenciaus entath foncionament just des mercats laboraus e des sistèmes de benestar dera Euròpa deth sègle XXI.  Entre aguesti principis i trobam era renda minima (article 14), comprenuda coma prestacion adequada que garantís ua vida digna pendent totes es etapes dera vida, e tanben er accès a bens e servicis de capacitacion a qué a dret tota persona que non dispòse de pro recorsi.
Er Estatut d'autonomia reconeish, en capítol I deth títol I, es drets e déuers der encastre civiu e sociau, entre es quaus s'includissen es drets relatius as servicis sociaus. Aguesti drets restaquen toti es poders publics, es disposicions des quaus les an de respectar e les an d'interpretar e aplicar en sens mès favorable pr'amor que siguen pleament efectius.
D’acòrd damb açò, er article 24.3 der Estatut dispòse qu'es persones o familhes que se tròben en situacion de praubesa an dret a accedir a ua renda garantida de ciutadania que les assegure es minims d’ua vida digna, d’acòrd damb es condicions que legaument s’establissen. Atau madeish, er article 37.3 dispòse qu'era regulacion essenciau e eth desvolopament dirècte des drets reconeishuts pes capítols I, II e III deth títol I s’an de hèr per lei deth Parlament.
Atau madeish, er Estatut establís es principis rectors qu'an d'orientar es politiques publiques e encomane as poders publics que promòiguen es mesures de besonh entà garantir-ne era eficacitat plea. 
Era regulacion que previe er Estatut s'emmarque ena Declaracion universau des drets umans e era Carta sociau europèa. Atau, er article 25 dera Declaracion universau des drets umans des Nacions Unides, deth 1948, proclame que «toti an dret a un nivèu de vida qu'assegure, entà eth e era sua familha, era salut e eth benestar, especiaument en çò que tanh a alimentacion, vestir, abitatge, assisténcia medicala e servicis sociaus de besonh» e er article 14 dera Carta sociau europèa dispòse «que pr'amor d'assegurar er exercici efectiu deth dret a beneficiar-se des servicis sociaus, es parts se comprometen a promòir o organizar servicis que, en tot utilizar metòdes deth trabalh sociau, contribuïssen ath benestar e ath desvolopament des persones e des grops ena comunautat, e ara sua adaptacion ar entorn sociau».
En aguest madeish sens, er article 22 dera Lei 12/2007, der 11 d’octobre, de servicis sociaus, concrète que son prestacions economiques es aportacions monetàries qu’an coma fin atier determinades situacions de besonh en qué se tròben es persones que non dispòsen de recorsi economics sufisents entà hèr-i front e non se tròben en condicions d'arténher-les o receber-les de d'autes hònts. Atau madeish, determine qu'aguestes prestacions economiques se pòden autrejar damb caractèr de dret subjectiu, de dret de concorréncia o d'urgéncia sociau.
Fin finau, er article 12 dera Lei 13/2006, deth 27 de junhsèga, de prestacions sociaus de caractèr economic, descriu coma situacion de besonh quinsevolh contingéncia que debane o apareish en transcors dera vida d'ua persona e que li empedís de hèr front as despenes essenciaus entara mantenença des persones qu'intègren era unitat familhara o era unitat de convivéncia a qué apertien.
Article 1. Objècte dera lei
Er objècte d’aguesta lei ei regular era renda garantida de ciutadania establida per article 24.3 der Estatut d'autonomia damb era fin d'assegurar es minims d'ua vida digna as persones e unitats familhares que se tròben en situacion de praubesa, entà promòir era sua autonomia e participacion activa ena societat.
Article 2. Fin e tipes de prestacions dera renda garantida de ciutadania
1. Era renda garantida de ciutadania ei ua prestacion sociau de natura economica e percepcion periodica que se configure coma ua prestacion garantida de dret subjectiu e a coma fin desvolopar era promocion dera persona e eth sòn apoderament e superar es condicions que l'an amiat a auer de besonh aguesta prestacion.
2. Era renda garantida ei un dret subjectiu, enes tèrmes qu'establís aguesta lei, que cònste de dues prestacions.
a) Ua prestacion garantida, non condicionada, subjècta as requisits qu'establís aguesta lei. 
b) Ua prestacion complementària d'activacion e insercion, condicionada ath compromís d'elaborar, e, se s'escatz, seguir, un plan d'inclusion sociau o d'insercion laborau, eth quau a era fin de superar es condicions qu'an amiat a auer de besonh era prestacion e, donques, deishar era renda garantida de ciutadania.
3. Es poders publics, sustot era Generalitat, an de destinar es recorsi de besonh entà amiar a tèrme es prestacions de servici en forma de politiques actives de besonh restacades as plans d'insercion e d'inclusion.  Aguesti recorsi an de facilitar itineraris, accions e servicis d'inclusion e integracion sociau entàs persones qu’an de besonh acompanhament e supòrt de caractèr sociau, e tanben politiques actives d'aucupacion que garantisquen eth dret des persones a èster aucupables. Aguestes actuacions son considerades, a toti es efèctes, prestacions de servici. 
Article 3. Caracteristiques des prestacions dera renda garantida de ciutadania
1. Era prestacion garantida, a qué hè referéncia er apartat 2.a der article 2, ei ua prestacion economia periodica destinada as persones e unitats familhares que non dispòsen des ingrèssi que les garantisquen es minims entà ua vida digna. 
2. Era prestacion complementària d'activacion e insercion, a qué hè referéncia er apartat 2.b der article 2, ei ua prestacion economica periodica, de caractèr temporau, e a coma fin era inclusion sociau o laborau. Ei avalorabla periodicament, de manèra individualizada, e ei restacada ara volontat explicita des beneficiaris d'amiar a tèrme es activitats deth sòn plan de trabalh.
3. Era renda garantida de ciutadania, en tot atier er objècte e era fin dera prestacion, non pòt èster objècte de cession, embargament o retenguda. 
Article 4. Caractèr complementari e subsidiari dera renda garantida de ciutadania
1. Era renda garantida ciutadania ei compatibla e complementària damb es rendes deth trabalh a temps parciau, quan es ingrèssi siguen inferiors ath lumedar der indicador de renda de sufisença de Catalonha. Iniciaument, sonque ei compatibla entàs familhes monoparentaus damb hilhs a cargue e era aplicacion dera compatibilitat acabe damb era generalizacion dera compatibilitat dera renda garantida de ciutadania damb totes es rendes deth trabalh derivades de contracte a temps parciau. En aguest cas, era prestacion economica dera renda garantida de ciutadania ei per impòrt dera diferéncia entre es rendes deth trabalh e er impòrt dera prestacion.
2. Era renda garantida de ciutadania ei subsidiària de totes es ajudes, subsidis, prestacions o pensions de quinsevolh administracion a qué poguen auer dret es titulars o beneficiaris dera prestacion, e era renda garantida de ciutadania ei eth darrèr hilat d'emparament sociau.
3. Era renda garantida de ciutadania ei tanben subsidiària des ingrèssi de quinsevolh sòrta a qué poguen auer dret es titulars o beneficiaris dera prestacion, exceptat des ingrèssi des prestacions a qué hè referéncia er apartat 4.
4. Son compatibles damb era percepcion dera prestacion economica dera renda garantida de ciutadania, e non computen coma ingrèssi entà determinar eth lumedar economic, es prestacions economiques, publiques e privades de dependéncia, de bèques escolares de minjador e transpòrt, d'urgéncia entà evitar desalotjaments, de bèques publiques entà estudiar (de bachelierat o universitàries), e es qu'existisquen o se poguen establir damb era fin explicita de completar era renda garantida de ciutadania.
5. Es perceptors d'ajudes e prestacions estataus de caumatge e entara aucupacion e es perceptors de pensions contributives e non contributives dera seguretat sociau non an dret ara prestacion economica dera renda garantida de ciutadania, sense prejudici de cò que regule era disposicion addicionau tresau sus es supausats de complementarietat.
Article 5. Titulars e beneficiaris dera renda garantida de ciutadania
1. An dret ara renda garantida de ciutadania es persones que complisquen es requisits que regule aguesta lei. 
2. As efèctes de çò qu'establís aguesta lei, se compren per:
a) Titular: era persona en favor dera quau s'apròve era prestacion economica dera renda garantida de ciutadania e, s'ei eth cas, un plan individuau d'insercion laborau o d'inclusion sociau.
b) Beneficiaris: es persones que formen part deth madeish nuclèu coma membres dera unitat familhara respectiva.
c) Destinataris: eth titular e es beneficiaris.
3. En cas qu’en ua madeisha unitat familhara i age mès d'ua persona damb dret a èster titular dera prestacion, a preferéncia entà accedir-i era persona que non age cap sòrta d'ingrès economic o l'age mès baish, damb preferéncia, tanben, per qui age era potestat parentau.
4. Ua unitat familhara sonque pot dar dret a un solet expedient de prestacion dera renda garantida de ciutadania.
5. Es hemnes qu’an legaument reconeishuda era condicion de victima de violéncia masclista en encastre deth larèr aquerissen automaticament era titularitat dera prestacion, tostemp que i agen dret.
6. Era titularitat deth dret ara renda garantida de ciutadania pòt èster objècte de modificacions coma conseqüéncia des circonstàncies a qué hèn referéncia es letres e e f der article 14.1.
Article 6. Unitat familhara
1. As efèctes de çò qu'establís aguesta lei, se considère unitat familhara era formada per ua o mès persones qu'entre eres mantien un ligam conjugau o de parelha establa, o ligams familhars per consanguinitat o afinitat entrò ath dusau grad, e tanben per adopcion o acuelh, o ligams de convivéncia assimiladi as ligams nomentadi, damb exclusion des que siguen de simple vesiatge compartit.  Era relacion de tanhença se compde a partir deth titular.
2. Entara aplicacion dera renda garantida de ciutadania s'an de préner en compde es destinataris des prestacions, autant se viuen solets coma en qualitat de membres d'ua unitat familhara. Enes casi en qué se'n justifique degudament eth besonh, er organ de gestion definit per article 22 se pòt prononciar entà autorizar motivadament era consideracion de membres dera unitat familhara entà persones damb un grad de tanhença mès aluenhat.
3. Entà determinar eth dret a percéber era prestacion se computen es ingrèssi de totes es persones que formen era unitat familhara.
Article 7. Requisits entà auer dret ara renda garantida de ciutadania
1. An dret ara renda garantida de ciutadania, damb era condicion de titulars, es persones que complissen es requisits següents: 
a) Èster majors de vint-e-tres ans, o de dètz-e-ueit ans se se tròben en bèra ua des situacions següentes:
– Auer menors o persones damb discapacitat a cargue.
– Èster orfanèus des dus progenitors.
– Auer estat victimes de violéncia masclista en encastre deth larèr.
– Quinsevolh auta situacion o circonstància que s’establisque per reglament.
b) Èster recensat en un municipi e residir legaument en Catalonha. Aguest requisit non s'aplique as hemnes qu’an permís de residéncia per reagropament familhar e lo pèrden coma conseqüéncia de divòrci o separacion, ne as catalans retornadi.
c) Auer residéncia contunhada e efectiva en Catalonha pendent es vint-e-quate mesi immediatament anteriors ara presentacion dera sollicitud, sense prejudici de çò qu'establís er article 23.2.b. Non se prenen en compde entath còmput d'aguest periòde es abséncies justificades inferiores a un mes.
d) Non disposar d'ua quantitat d'ingrèssi, rendes o recorsi economics considerada minima entà atier es besonhs basics d'ua vida digna, d'acòrd damb er impòrt corresponent dera renda garantida de ciutadania en relacion ath lumedar d'ingrèssi fixat per indicador de renda de sufisença de Catalonha. Era situacion d'insufisença d'ingrèssi e recorsi s'a de dar, aumens, pendent es sies mesi immediatament anteriors ara presentacion dera sollicitud dera renda garantida de ciutadania e a de contunhar existint mentre se tramite eth procediment de concession e se percep era prestacion.
e) Non èster beneficiàries d'ua prestacion publica o privada de servici residenciau permanent de tipe sociau, sanitari o sociosanitari, e non trobar-se internades en un centre penitenciari en regim ordinari o barrat. 
2. Non an dret ara renda garantida de ciutadania es persones que se tròben en bèra ua des circonstàncies següentes: 
a) Es persones qu’an cessat volontàriament era sua activitat laborau laguens des dotze mesi anteriors ara sollicitud dera prestacion. 
b) Es persones afectades per un licenciament o per ua auta situacion analòga quan agen dret a ua indemnizacion o prestacion equivalenta. En quinsevolh cas, aguestes persones an dret ara concession provisionau dera renda garantida de ciutadania entrò que perceben era indemnizacion laborau. Un còp percebuda era indemnizacion, an de tornar es prestacions dera renda garantida de ciutadania coma maxim entrò ar impòrt dera prestacion qu’an percebut, sense prejudici d'actualizar era sollicitud d'accès ara renda garantida de ciutadania se se complissen es requisits. 
c) Es persones qu’an percebut laguens des darrèri cinc ans quinsevolh prestacion publica declarada indeguda per resolucion administrativa fèrma, per causes que les son atribuïbles.  Entà poder tornar a sollicitar era renda garantida de ciutadania en aguesta circonstància cau qu’age transcorrut, aumens, un an dera presentacion dera sollicitud denegada.
d) Es persones que non an interpausat ua reclamacion judiciau referenta a ua pension d'aliments o compensatòria ara quau an dret mès que non perceben, exceptat des casi que se determinen per reglament.
e) Es persones o unitats familhares que dispòsen de bens mòbles o immòbles sufisents era valor o rendiments des quaus asseguren es minims d'ua vida digna segons aquerò que dispòse aguesta lei, exceptat der abitatge abituau.
3. An dret ara renda garantida, excepcionaument, es persones que non complissen es requisits establidi mès enes quaus concorren circonstàncies extraordinàries pes quaus se tròben en ua situacion d'especiau besonh. Aguestes excepcions s'an d'establir per reglament e requerissen er informe tecnic preceptiu e favorable des servicis sociaus publics competents e er organ tecnic de gestion dera renda garantida de ciutadania.
Article 8. Avaloracion e acreditacion deth dret deth sollicitant o era unitat famillhara ara renda garantida de ciutadania
1. Es ingrèssi, es rendes e es recorsi que cau tier en compde entà avalorar eth compliment deth requisit qu'establís er article 7.1.d son es següents:
a) Es rendiments deth trabalh, es rendiments deth capitau mobiliari e immobiliari, es plusvàlues, es increments patrimoniaus e es rendiments procedenti de quinsevolh activitat economica. 
b) Eth patrimòni, de quinsevolh tipe, exceptat der abitatge abituau.
c) Es ajudes, es subvencions e d’autes prestacions economiques que se perceben des administracions publiques o d'entitats publiques o privades, qu’an eth tractament qu'establís er article 4.
2. Es ingrèssi, es rendes e es recorsi a qué hè referéncia er apartat 1 s'acrediten damb era documentacion següenta:
a) Era darrèra declaracion der impòst sus era renda des persones fisiques era der impòst sus eth patrimòni, s'ei eth cas, e era certificacion de dades fiscaus expedit pera Administracion tributària.
b) Era certifiacion deth saldo miei e extractes bancaris des darrèri sies mesi des compdes corrents, o d’auti depausi bancaris, que figuren ena certificacion de dades fiscaus, e tanben des naui compdes bancaris que s'an daurit damb posterioritat ad aguesta declaracion o que non i son declaradi.
c) Eth document justificatiu dera inscripcion coma demandant d'activacion laborau ar organ public competent en matèria d'aucupacion dera Generalitat.
d) Eth certificat de vida laborau deth sollicitant e des beneficiaris emetut pera Administracion dera seguretat sociau. 
e) Era certificacion des servicis d’isenda municipau o deth registre cadastrau corresponent en qué cònsten es bens de titularitat deth sollicitant en impòst sus bens immòbles e era situacion tributària.
f) D’auti documents acreditatius que sollicite er organ gestor. 
3. Era sollicitud dera renda garantida de ciutadania faculte es administracions competentes entà verificar, d'ofici, es dades des persones qu'intègren era unitat familhara de besonh entà tramitar e resòlver eth procediment.
Article 9. Determinacion dera aucupabilitat
1. En moment de sollicitar era prestacion s'a de determinar eth grad d'aucupabilitat de toti es titulars e beneficiaris dera prestacion dera renda garantida de ciutadania.
2. En foncion deth perfil d'aucupabilitat que se determine, s'a de derivar era persona ar encastre de seguiment que correspone.
Article 10. Durada deth dret a percéber es prestacions
1. Es persones an dret a percéber era prestacion economica dera renda garantida de ciutadania per tot eth temps en qué s'acredite era situacion de besonh e se complisquen es requisits establidi per article 7.
2. Eth dret a percéber era prestacion garantida de ciutadania s'a de renauir, obligatòriament, mejançant ua resolucion de prorròga, cada dus ans, sense prejudici dera obligacion permanenta dera persona titulara o beneficiària de notificar quinsevolh modificacion dera situacion qu'a generat eth dret e dera facultat des administracions publiques responsables de hèr-ne es verificacions pertinentes en quinsevolh moment.
3. Era prestacion complementària d'activacion e insercion se percep des der inici deth dret ara prestacion, amassa damb era prestacion garantida e non condicionada, damb era soscripcion deth compromís corresponent. Era prestacion ei objècte de revision ath cap de dotze mesi e se determine era sua continuitat en foncion des informes preceptius.
4. Er incompliment pes administracions publiques competentes dera obligacion de prepausar eth corresponent plan individuau d'insercion laborau o d'inclusion sociau non pòt comportar era pèrta dera prestacion economica per part deth titular o des beneficiaris que i poguen accedir. S'er incompliment ei imputable ath titular o beneficiari, s'extinguís aguesta prestacion, sense prejudici deth dret a sollicitar-la de nau ath cap de dotze mesi.
5. S’un destinatari dera renda garantida de ciutadania accedís a un lòc de trabalh a jornada complèta, contunhe de percéber era prestacion complementària d'activacion e insercion pendent sies mesi.
Article 11. Obligacions des destinataris dera prestacion economica
1. Era concession dera renda garantida de ciutadania implique qu'es destinataris accèpten e complissen es obligacions generaus e especifiques qu'establís aguest article.
2. Es titulars e, s'ei eth cas, es beneficiaris dera prestacion dera renda garantida de ciutadania an es obligacions següentes:
a) Comunicar as entitats gestores que corresponen, en termini d'un mes des de que se produsisquen, es cambiaments de situacion patrimoniau, personau o familhara que, d'acòrd damb aguesta lei poguen modificar, suspéner o extinguir era prestacion economica. Atau madeish, an de comunicar, tanben en tèrme d'un mes, eth cambiament de residéncia abituau.
b) Sollicitar, sense prejudici de çò qu'establís er article 4, quinsevolh auta prestacion economica, contributiva o non contributiva, a qué agen dret pendent era percepcion dera prestacion economica dera renda garantida de ciutadania.
c) Non renonciar, de manèra volontària, a ua auta prestacion o ajuda que perceben en moment d'accedir ath dret ara renda garantida de ciutadania.
d) Facilitar eth prètzhèt des persones qu'an d'avalorar era sua situacion e collaborar-i damb eth liurament de totes es dades de besonh e era responsa as requeriments que hèsquen es administracions competentes entà acreditar que se manten era situacion de besonh que dèc dret ar crubament dera prestacion.
e) Mantier-se inscriti ath Servici Public d'Aucupacion de Catalonha e non refusar ua aufèrta de trabalh adequada, segons era normativa reguladora dera prestacion per desaucupacion.
f) Demorar de manèra contunhada e efectiva en Catalonha pendent eth temps en qué perceben era prestacion economica. Non computen coma abséncies qu'interrompen era continuitat dera residéncia es gessudes deth territòri catalan, prealablament comunicades ar organ que ne hè eth seguiment, que non supèren un mes, en un periòde de dotze mesi. En casi excepcionaus, era abséncia pòt arribar as dus mesi, tostemp que sigue per malautia grèu o mòrt de familhars. Aguestes abséncies excepcionaus an d'èster comunicades prealablament ar organ de gestion, que, en un termini de dètz dies, a de resòlver damb era presentacion prealabla dera documentacion justificativa que se determine per reglament.
g) Reintegrar era prestacion en cas que s'age percebut de manèra indeguda.
3. Es beneficiaris dera prestacion complementària d'activacion e insercion an, ath delà des qu'establís er apartat 2, es obligacions següentes: 
a) Signar eth compromís de seguir, e quan serà aufrit, acordar, soscríuer e complir, eth plan individuau d'insercion laborau o d'inclusion sociau.
b) Trobar-se disponibles entà trabalhar, exceptat de:
– Es persones qu'an reconeishuda era condicion de persona damb discapacitat damb un grad parièr o superior ath 65%.
– Es persones que, segons er organisme encargat dera gestion dera prestacion, en collaboracion, s'ei pertinent, damb es servicis sociaus municipaus, e en tot tier en compde eth critèri d'aguesti servicis, non se tròben en situacion d'incorporar-se ath mercat laborau a cuert o miei termini.
Era disponibilitat entara aucupacion compòrte era obligacion d'èster inscrit coma demandant d'aucupacion, de non refusar ua aufèrta de trabalh adequada, d'acòrd damb çò qu'establís era normativa sus era prestacion per desaucupacion, de non causar baisha volontària en un lòc de trabalh e de non sollicitar era excedéncia volontària.
4. Er ens gestor pòt excludir es obligacions establides pera letra e der apartat 2, d'acòrd damb çò que s'establisque per reglament, enes casi en qué ja se dispòse de servicis de supòrt adaptadi que non calgue integrar en un plan individualizat de supòrt e activitats.
Article 12. Modificacion e revision dera prestacion
1. Eth cambiament enes circonstàncies personaus, economiques o patrimoniaus dera persona titulara dera renda garantida de ciutadania, o de bèth un des membres dera unitat familhara, compòrte era disminucion o er aument dera prestacion economica garantida e dera prestacion complementària d'activacion e insercion, mejançant era revision corresponenta per organ competent. 
2. Er organ competent entara gestion dera renda garantida a de hèr ua revision biennau, aumens, deth compliment des requisits per part des beneficiaris dera prestacion, sense prejudici dera supervision permanenta e des revisions que se considèren oportunes.
3. Era modificacion dera quantia dera prestacion economica dera renda garantida e dera prestacion complementària d'activacion e insercion a qué hè referéncia er apartat 1 a efèctes economics a compdar deth dia 1 deth mes següent ath mes en qué s'a produsit eth cambiament des circonstàncies que la justifiquen. En cas que se produsisque ua modificacion d'impòrt ara baisha, eth titular dera prestacion economica a de retornar, s'ei pertinent, era quantitat percebuda indegudament des deth dia 1 deth mes següent ath mes en qué s'a produsit era variacion. S’era modificacion ei ara auça, er organ competent a de pagar, coma endarreriment, es diferéncies pendentes de percéber des der 1 deth mes següent ath mes en qué s'a produsit era variacion. 
Article 13. Suspension dera prestacion
1. Era percepcion dera renda garantida de ciutadania se suspen per quinsevolh des causes següentes:
a) Pera obtencion d'un trabalh temporau a jornada complèta, sense prejudici de çò qu'establís er article 10.5.
b) Pera percepcion, damb caractèr temporau, d'ingrèssi economics, non salariaus, per un impòrt parièr o superior ar indicador de renda de sufisença de Catalonha aplicable en cada moment.
c) Per incompliment injustificat des requeriments der organ competent entara gestion dera prestacion quan aguest organ volgue verificar se contunhen existint es requisits entà auer-i dret.  En aguest cas, era durada maxima dera suspension ei de dus mesi, transcorrudi es quaus se declare era extincion deth dret se contunhe er incompliment.
d) Per non auer sollicitat quinsevolh auta prestacion o ajuda economica, contributiva o non contributiva, a qué era persona age dret, des de que li siguec aprovada era prestacion dera renda garantida de ciutadania.
2. Era prestacion complementària d'activacion e insercion se suspen per incompliment de quinsevolh des obligacions qu'establissen es apartats 2 e 3 der article 11, e tanben per incompliment per part deth beneficiari deth plan d'inclusion sociau o d'insercion laborau.
3. Era suspension deth dret a percéber era prestacion economica dera renda garantida e dera prestacion complementària d'activacion e insercion a efèctes economics a compdar deth dia 1 deth mes següent ath mes en qué se dicte era resolucion de suspension. Era suspension se manten mentre contunhen existint es circonstàncies que i an dat lòc, mès en cap de cas per un periòde contunhat de mès de dotze mesi. Dempús d'aguest periòde era prestacion s'extinguís e se pòt sollicitar de nau.
4. Era percepcion dera prestacion dera renda garantida de ciutadania se repren se despareishen es circonstàncies que n'an justificat era suspension.  Era prestacion economica se repren damb efèctes economics deth dia 1 deth mes següent ath mes en qué es destinataris l'an sollicitada.
5.  Er organ competent entara gestion dera renda garantida de ciutadania pòt acordar era suspension cautelara deth pagament dera prestacion s’a era coneishença fondamentada d'indicis clars dera existéncia de bèra ua des causes qu'establís er apartat 1 referida ara persona titulara o a bèth un des membres dera unitat familhara mentre s'instruís er expedient de verificacion corresponent, en qué s'a de requerir era documentacion ath titular.  S'eth titular non presente era documentacion en termini establit, era prestacion s'enten extinguida. Era resolucion definitiva sus era suspension s'a d'adoptar en termini de tres mesi a compdar dera data dera suspension cautelara. Se s'an complit toti es tramits administratius pertinenti e eth titular a presentat era documentacion o allegacion de besonh e non se notifique era resolucion definitiva en termini establit, s'enten qu'era suspension s'a deishat sense efècte. Se se resòlv non suspéner era prestacion, ja sigue de manèra exprèssa o tacita, era persona titulara a dret a crubar es quantitats qu’a deishat de percéber pendent eth temps dera suspension cautelara.
Article 14. Extincion deth dret a recéber era prestacion
1. Eth dret de percéber era prestacion dera renda garantida de ciutadania e dera prestacion complementària d'activacion e insercion s'extinguís pes causes següentes:
a) Era pèrta de quinsevolh des requisits qu’establís er article 7 e que cau acreditar entà accedir-i, includida era desaparicion dera situacion de besonh qu’a motivat era prestacion.
b) Er incompliment des obligacions regulades per article 11.
c) Era non comunicacion deth cambiament de quinsevolh circonstància personau, familhara o laborau que compòrte era pèrta deth dret ara percepcion dera prestacion. En aguest cas, cau retornar era quantitat indegudament percebuda.
d) Era faussetat enes dades proporcionades entà acreditar eth compliment des requisits entà accedir ara prestacion o mantier-la.
e) Era mòrt o era abséncia non justificada dera persona titulara. Ad aguesti efèctes, s'enten per abséncia era circonstància qu'empedís de quauqua manèra era localizacion des destinataris un còp agotadi es procediments de notificacion establidi pera normativa vigenta. En casi de mòrt o abséncia deth titular per abandonament dera sua familha s'a de revisar er expedient entà traspassar-ne era titularitat a un aute membre dera unitat familhara, se complís es requisits establidi per aguesta lei, e, en quinsevolh cas, s'an de préner es mesures apropriades a fin qu’es auti compausants non rèsten desprotegidi.
f) Era resolucion judiciau que compòrte era privacion de libertat dera persona titulara.  En aguest cas, s'a de revisar er expedient entà traspassar-ne era titularitat a un aute membre dera unitat familhara, se complís es requisits establidi per aguesta lei. 
g) Eth traslat dera residéncia abituau a un municipi dehòra deth territòri de Catalonha. 
h) Era renóncia dera persona titulara, sense prejudici qu'es auti beneficiaris poguen sollicitar era prestacion a qué pòden auer dret. 
2. En cas qu'era prestacion s'extinguisse per incompliment des obligacions establides pes letres a o b der article 11.2, non se pòt sollicitar de nau era prestacion entrò que passen dotze mesi a compdar dera data d'extincion. 
3. En cas qu'era prestacion s'extinguisse per incompliment des obligacions establides pes letres e o f der article 11.2, non se pòt sollicitar de nau era prestacion entrò que passen vint-e-quate mesi a compdar dera data d'extincion.
4. En cas qu'era prestacion s'extinguisse per incompliment des obligacions establides pes letres c o d der article 11.2, o pera faussetat ena acreditacion des requisits, non se pòt sollicitar de nau era prestacion entrò que passen trenta sies mesi a compdar dera data d'extincion.
5. Es prestacions objècte d'aguesta lei se regissen, en çò qu'aguesta non establís, peth regim d'infraccions e sancions establit pera lei de servicis sociaus.
6. Es quantitats percebudes indegudament s'an de reintegrar ara Administracion publica e eth deute contractat a era consideracion de deute de dret public.
Article 15. Dades personaus
1. Es dades personaus que cònsten en expedient administratiu e es informes de besonh corresponents an d'èster sonque es imprescindibles entà resòlver era sollicitud iniciau dera prestacion economica dera renda garantida de ciutadania e hèr-ne eth seguiment.
2. Es administracions publiques an de garantir era confidencialitat des dades personaus que cònsten enes expedients instruïdi entà resòlver es sollicituds dera prestacion economica dera renda garantida de ciutadania, d’acòrd damb çò qu'establís era legislacion en vigor en matèria de proteccion de dades personaus e deth dret ara intimitat.
Article 16. Integracion de dades
S'establissen, en tot respectar es requisits de confidencialitat e resèrva determinadi per ordenament legau en vigor, es condicions entà ua integracion efectiva de dades, d’acòrd damb es disposicions següentes:
a) Es administracions publiques competentes en cada cas an de cedir es dades de caractèr personau de besonh entà acreditar era residéncia e era convivéncia, entà avalorar era situacion de besonh e entà acreditar es autes circonstàncies que siguen determinantes entà accedir a cada prestacion e entà mantier-la, en marc dera normativa de vigor en matèria de dades de caractèr personau.
b) Er ens o er organ gestor des prestacions pòt facilitar dades de caractèr personau, de besonh entara gestion des expedients, ara Administracion tributària, as entitats gestores dera seguretat sociau e a d’autes entitats publiques, damb fins fiscaus e de contròtle des prestacions.
c) S'a de crear per reglament un fichèr unic de dades personaus de totes es prestacions sociaus de caractèr economic, includida era renda garantida de ciutadania.
Article 17. Finançament dera prestacion economica dera renda garantida de ciutadania
1. Era prestacion economica dera renda garantida de ciutadania se finance a cargue deth pressupòst dera Generalitat, ath delà des aportacions economiques que poguen hèr d’autes administracions publiques. Entà assegurar era cobertura sufisenta dera prestacion, es crèdits an eth caractèr d'ampliables, d’acòrd damb era legislacion en vigor.
2. Era Generalitat, mejançant es departaments competents, s'a de hèr cargue de: 
a) Er abonament dera prestacion economica dera renda garantida de ciutadania e dera prestacion complementària d'activacion e insercion. 
b) Es despenes derivades des plans individuaus d'insercion laborau e d'inclusion sociau.
Article 18. Quantia dera prestacion economica.
1. Er impòrt maxim dera prestacion economica dera renda garantida de ciutadania, e eth lumedar d'ingrèssi entà percéber era prestacion, includida era quantitat corresponenta ara prestacion complementària d'activacion e insercion, ei, quan se tracte d'ua unitat familhara d'un solet membre, deth 100% dera quantia der indicador de renda de sufisença de Catalonha.
2. En cas qu'era unitat familhara deth titular dera prestacion dera renda garantida de ciutadania compde dus membres, er impòrt maxim mensuau, includida era quantitat corresponenta ara prestacion complementària d'activacion e insercion, ei deth 150% dera quantia der indicador de renda de sufisença de Catalonha, exceptat de quan eth titular dera unitat familhara monoparentau compatibilize era prestacion damb eth trabalh a temps parciau, en qué eth dusau membre percep, iniciaument, er impòrt fixat per apartat 3. 
3. En cas qu'era unitat familhara deth titular dera prestacion dera renda garantida de ciutadania compde mès de dus membres, s'incremente er impòrt maxim mensuau en cent euros per membre, entrò ath cincau membre.
4. Era prestacion complementària d'activacion e insercion a un impòrt mensuau de cent cinquanta euros, e se modifique ena madeisha proporcion en qué vàrie er indicador de renda de sufisença de Catalonha en vigor en cada moment. Sonque an dret ad aguesta quantitat es titulars e beneficiaris que soscriuen eth compromís de seguir eth plan d'insercion laborau o d'inclusion sociau e complisquen es activitats detalhades en plan de trabalh.  Eth compliment deth plan ei avalorable periodicament e de manèra individualizada.
5. Er impòrt totau dera prestacion economica dera renda garantida de ciutadania non pòt excedir en cap de cas eth 182% der indicador de renda de sufisença de Catalonha en vigor en cada moment e non pòt èster inferior ath 10% d'aguest indicador. 
Article 19. Pagament dera prestacion economica dera renda garantida de ciutadania
1. Eth pagament dera prestacion economica dera renda garantida de ciutadania correspon ath departament competent en aguesta matèria. Eth pagament s'a de hèr en dotze mensualitats mejançant ua transferéncia bancària en favor deth titular o, excepcionaument, d'ua tresau persona que legaument lo represente o dera entitat qu’atengue eth destinatari, quan açò pogue assegurar-ne era fin.
2. Era prestacion economica dera renda garantida de ciutadania ei exempta de tributacion enes tèrmes establidi pera normativa fiscau.
Article 20. Acòrds d'inclusion sociau e laborau
1. Es titulars dera prestacion complementària d'activacion e insercion dera renda garantida de ciutadania an d'acordar e soscríuer un acòrd d'inclusion sociau o laborau que definisque es accions especifiques adaptades as necessitats de cada membre dera unitat familhara entà previer eth risc o era situacion d'exclusion.
2. Er acòrd s'a de determinar entà cada persona d’acòrd damb es sues caracteristiques, besonhs e possibilitats especifiques, e cau evitar d'includir-i actuacions o mesures que non siguen de besonh a fin de fomentar era autonomia des beneficiaris. 
3. Er acòrd a d'includir mesures sociaus, formatives, laboraus, educatives, de salut o d'abitatge, entre d’autes. Atau madeish, pòt compdar damb era participacion des entitats d'iniciativa sociau entà desvolopar-lo.
4. Es administracions publiques, en encastre des sues competéncies en matèria de formacion e aucupacion, an d'impulsar e aplicar mesures orientades a afavorir e facilitar era incorporacion de persones o grops que, pes sues caracteristiques, non poguen o agen dificultats entà accedir-i en condicions d'egalitat, sustot es persones destinatàries dera renda garantida de ciutadania.
5. Es servicis des administracions publiques an era responsabilitat d'assegurar eth volum e era qualitat des servicis associadi as plans d'inclusion en foncion des sues competéncies. 
Article 21. Administracions publiques competentes
1. Era Administracion dera Generalitat ei era responsabla dera resolucion deth dret ara prestacion economica dera renda garantida de ciutadania. Pòden participar ena tramitacion, era gestion, era execucion e eth seguiment des plans d'insercion laborau e inclusion sociau es administracions locaus e es entitats deth tresau sector, degudament acreditades, d’acòrd damb çò que s'establisque per reglament.
2. Era Generalitat, mejançant eth departament competent en matèria de prestacions sociaus, ei qui a era responsabilitat de resòlver era sollicitud presentada e, s'ei eth cas, de pagar era prestacion as titulars des expedients. 
3. Es administracions e es organizacions afectades an d'establir es mecanismes de coordinacion oportuns, e tanben es critèris comuns d’actuacion que siguen de besonh entara efectivitat d'aguesta lei. 
Article 22. Organs entà gestionar era renda garantida de ciutadania
1.  Era recepcion des sollicituds des prestacions, era elaboracion e er acòrd deth plan d'insercion laborau e era orientacion e eth seguiment d'aguest plan corresponen ath servici public competent en matèria d'aucupacion.
2. Era elaboracion e er acòrd deth plan d'inclusion sociau e era orientacion e eth seguiment d'aguest plan corresponen as servicis publics competents en matèria de servicis sociaus.
3. Era gestion economica e administrativa, ente d’autes, e era resolucion, era suspension, era retirada e eth pagament dera prestacion corresponen ar organ corresponent deth departament competent en matèria de prestacions sociaus que determine eth Govèrn.
4. Era gestion dera planificacion, era avaloracion e era orientacion se hè mejançant ua comission interdepartamentau creada peth Govèrn.
5. Er organ tecnic deth departament competent en matèria de prestacions sociaus execute es acòrds dera comission interdepartamentau a qué hèn referéncia er apartat 4 e era disposicion transitòria siesau e actue coma organ de supòrt d'aguesta en exercici des sues foncions de coordinacion, de gestion e de seguiment.  Aguest organ ei dotat d'ua equipa tecnica de caractèr multidisciplinari damb es foncions següentes:
a) Hèr eth seguiment e era avaloracion des plans individuaus e dera obtencion des objectius. 
b) Hèr eth seguiment e era avaloracion des politiques actives e es servicis d'inclusion aufridi as receptors dera prestacion.
c) Actuar coma equipa responsabla dera coordinacion e eth melhorament foncionau des diferentes unitats qu’intervien ena prestacion.
Article 23. Organ de seguiment dera renda garantida de ciutadania
1. En termini de cinc mesi a compdar dera entrada en vigor d'aguesta lei s'a de crear per decret ua comission de govèrn dera renda garantida de ciutadania integrada, de manèra paritària, per representants dera Administracion dera Generalitat e pes organizacions sindicaus e empresariaus mès representatives de Catalonha, entitats deth tresau sector, entitats representatives deth trabalh sociau e entitats representatives deth mon locau, damb eth vòt de qualitat dera persona titulara deth departament competent ena matèria. Aguesta comission s'a d'amassar trimesadèrament.
2. Era comission amie a tèrme foncions d'avaloracion e seguiment dera aplicacion e eth foncionament dera renda garantida de cutadania. Concrètament, es següentes:
a) Analisar era evolucion des expedients, eth comportament ena demanda e es efèctes sus eth mercat de trabalh, e, especificament, era compatibilitat dera renda garantida de ciutadania damb es rendes deth trabalh a temps parciau, entà informar sus eth procès de generalizacion damb totes es rendes de trabalh derivades de contractes a temps parciau.
b) Avalorar eth possible efècte crida que s'age produsit e, s'ei eth cas, constatar que s'a produsit un increment d'aumens un 10% de naues sollicituds dera renda garantida de ciutadania de persones acabades de censar en Catalonha. S'ei atau, informar de manèra favorabla entà que s'aumente eth requisit de residéncia prealabla entrò a un totau de trenta sies mesi. En aguest cas, es faculte ath Govèrn pr'amor que per reglament pogue aumentar eth periòde de vint-e-quate mesi de residéncia legau entrò trenta sies mesi, entà auer dret ara prestacion. 
c) Avalorar era taxa de cobertura dera prestacion sus er amàs dera poblacion e era sua sufisença economica.
d) Revisar, ara vista deth Mapa de prestacions sociaus de Catalonha, er amàs de prestacions economiques e de servicis existents entà amiar a tèrme era racionalizacion e simplificacion de besonh des prestacions existentes, e, s'ei eth cas, hèr es informes que considère pertinenti. 
Article 24. Coordinacion des actuacions
1. Entà coordinar e racionalizar totes es actuacions que deriven dera aplicacion dera renda garantida de ciutadania ena atencion sociau primària se pòden constituïr organismes de coordinacion, d'encastre municipau, comarcau o regionau. Era composicion e eth foncionament d'aguesti organismes s'a de fixar per reglament.  Aguesti organismes an de disposar dera informacion de besonh entà gestionar adequadament era coordinacion e entà afavorir era racionalitzacion dera renda garantida de ciutadania en encastre des servicis sociaus d'atencion primària. 
2. Es administracions publiques an de facilitar as organs de gestion a qué hè referéncia er article 22, e d’auti que se pòden determinar per reglament, era informacion de besonh pr’amor de qu’en quinsevolh moment se poguen hèr es verificacions qu'er organ considère convenientes, entà verificar eth compliment des requisits e condicions establidi entà recéber era prestacion economica. Es entitats d'iniciativa sociau que hèn actuacions de reinsercion mejançant un convèni an era madeisha obligacion.
Article 25. Presentacion des sollicituds
1. Es sollicituds de prestacion dera renda garantida de ciutadania pòden èster presentades peth titular o per ua tresau persona que lo represente legaument. 
2. En moment dera sollicitud, e en cas que se volgue accedir ara prestacion complementària d'activacion e insercion, s'a de signar un compromís de seguir eth plan individuau d'inclusion sociau o d'insercion laborau. 
3.  Es sollicituds de prestacions economiques sonque s'an d'acompanhar dera documentacion de besonh entà justificar eth compliment des requisits que non age estat elaborada per ua auta administracion publica o que non se tròbe ja en poder des administracions publiques, se ben en aguest cas se pòt requerir que se facilite informacion sus er expedient, era actuacion o er archiu en qué se tròbe era dada o eth document.
4. Er organ gestor que tramite era sollicitud a de verificar d'ofici quinsevolh des dades e demanar era informacion que sigue de besonh entà tramitar era sollicitud o revisar eth compliment des requisits exigidi entà auer dret ara renda garantida de ciutadania. Aguest organ a de respectar en toti es casi çò qu'establís era legislacion relativa ara proteccion de dades de caractèr personau.
Article 26. Resolucion administrativa des sollicituds
1. Era administracion publica competenta a de dictar ua resolucion exprèssa que denègue o autrege era prestacion en termini de quate mesi a compdar dera data d'entrada dera sollicitud ath registre.
2. Un còp transcorrut eth termini a qué hè referéncia er apartat 1 sense que s’age notificat era resolucion ara persona interessada, cau compréner estimada era sollicitud.
3. Çò qu’establissen es apartats 1 e 2 s'aplique ara resolucion administrativa de prorròga a qué hè referéncia er article 10.2.
4. Eth dret d'accès ara renda garantida de ciutadania a efèctes economics des dera data de presentacion dera sollicitud.
5. En termini de tres mesi a compdar dera data dera resolucion d'autrejament dera prestacion economica s'a de prepausar e acordar eth plan individuau d'insercion laborau o d'inclusion sociau corresponent quan a estat sollicitat er accès ara prestacion complementària d'activacion e insercion. 
Article 27. Recorsi administratius e judiciaus contra es resolucions
1. Eth sollicitant pòt interpausar recors d'auçada contra es resolucions d'aprobacion, denegacion, modificacion, suspension o extincion dera prestacion economica dera renda garantida de ciutadania. Eth recors s'a de resòlver en termini de tres mesi. Un còp vençut aguest termini sense que s'age dictat resolucion exprèssa, eth recors se pòt considerar negligit.
2. Contra es resolucions administratives que meten fin ath procediment administratiu se pòt interpausar un recors contenciós administratiu deuant era jurisdiccion contenciosa administrativa.
Disposicions addicionaus
Disposicion addicionau prumèra. Non inclusion en sistèma dera seguretat sociau
Es prestacions economiques assistenciaus establides per aguesta lei, atenguda era sua natura, non formen part deth sistèma dera seguretat sociau e non son includides en encastre d’aplicacion deth Reglament (CE), num. 883/2004, deth 29 d’abriu de 2004, sus era coordinacion des sistèmes de seguretat sociau.
Disposicion addicionau dusau. Complementacion des prestacions economiques de proteccion sociau dera Administracion der Estat
Es prestacions economiques, contributives e non contributives, de proteccion sociau dera Administracion der Estat son complementades pes prestacions qu'establís era Lei 13/2006, deth 27 de junhsèga, de prestacions sociaus de caractèr economic, e eth Decret 123/2007, deth 29 de mai.
Disposicion addicionau tresau. Prestacions complementàries
1. Se modifique er article 21 dera Lei 13/2006, deth 27 de junhsèga, de prestacions sociaus de caractèr economic, que rèste redigit dera manèra següenta:
«Article 21. Prestacions economiques complementàries as ajudes, es pensions e es prestacions estataus
»1. Se cree ua prestacion de dret subjectiu coma complement as ajudes, pensions e prestacions estataus.
»2. Es beneficiaris d'ua pension non contributiva per invaliditat o jubilacion deth sistèma dera seguretat sociau an dret a ua prestacion complementària a cargue dera Generalitat, tostemp que complisquen es auti requisits que mèrque era presenta lei. Era quantia dera prestacion complementària ei era que se derive dera aplicacion des condicions, circonstàncies e quanties qu'establís era disposicion transitòria tresau dera Lei dera renda garantida de ciutadania, e a d'èster era de besonh entà arribar ara quantia dera renda garantida de ciutadania en vigor en cada moment, includida era prestacion complementària d'activacion e insercion.
»3. Es beneficiaris d'ajudes, prestacions e pensions diferentes d'aqueres a qué hè referéncia er apartat 2, tostemp que siguen inferiores as impòrts fixadi en lumedar d'ingrèssi entar accès ara renda garantida de ciutadania e que complisquen es auti requisits que mèrque era Lei dera renda garantida de ciutadania, receben un complement economic, de caractèr subsidiari ara ajuda, prestacion o pension que perceben, entà equiparar eth sòn nivèu de prestacions ath des perceptors dera renda garantida de ciutadania, includida era prestacion complementària d'activacion e insercion, enes condicions, circonstàncies e quanties qu'establís era disposicion transitòria tresau dera Lei dera renda garantida de ciutadania.
»4. Son causes d’extincion dera prestacion complementària, ath delà des establides damb caractèr generau, es següentes:
»a) Deishar de recéber era prestacion objècte deth complement.
»b) Èster usatgèr d’ua prestacion economica o de servicis d’acuelh residenciau, sanitari o de natura analòga, tostemp qu'aguesta prestacion sigue finançada damb hons publics, o èster internat en un centre penitenciari en regim ordinari o barrat.»
2. Es prestacions economiques complementàries regulades per aguesta disposicion an efèctes des deth 15 de seteme de 2017.
3. Es sollicituds des prestacions economiques complementàries regulades per aguesta disposicion, e, s'ei eth cas, es pagaments corresponents, se hèn d’acòrd damb çò qu'establís eth Decret 123/2007, deth 29 de mai.
Disposicion addicionau quatau. Dret des refugiats ara renda garantida de ciutadania
Entar accès des refugiats e des demandants d'emparament internacionau ath dret a percéber era prestacion economica dera renda garantida de ciutadania, en compliment dera Convencion sus er estatut des refugiats, adoptada en Genèva eth 28 de junhsèga de 1951, e es autes normes internacionaus reguladores dera condicion de refugiat e de beneficiaris de proteccion internacionau, cau tier en compde çò que seguís:
a) Eth requisit de residéncia legau, contunhada e efectiva en Catalonha des refugiats s'a d'acreditar mejançant eth recensament pendent eth periòde de temps en qué an estat beneficiaris de programes derivadi deth compliment des obligacions dera Convencion de Genèva o, en quinsevolh cas, pendent un periòde minim d'un an.
b) Es ingrèssi economics qu'an percebut es refugiats coma beneficiaris de programes derivadi deth compliment des obligacions dera Convencion de Genèva non se tien en compde entath compliment deth requisit d'insufisença d'ingrèssi e recorsi pendent es sies mesi anteriors ara presentacion dera sollicitud dera renda garantida de ciutadania.
c) Es prestacions qu'establís aguesta lei son condicionades ath compliment d'un plan individuau d'activitats que, acordadament damb cada refugiat, ei determinat per ajuntament deth municipi en qué demore aguesta persona en moment de sollicitar era percepcion dera renda garantida de ciutadania, d’acòrd damb es condicions generaus establides peth departament competent en matèria de prestacions sociaus.
Disposicion addicionau cincau. Larèrs damb mès d'ua unitat familhara
S'an de regular per reglament es casi en qué demore en un madeish larèr mès d'ua unitat familhara destinatària dera renda garantida de ciutadania. Mentre non se hè eth desplegament reglamentari, er organ de gestion tecnica dera renda garantida de ciutadania a d'avalorar es circonstàncies des casi de residéncia de mès d'ua unitat familhara en un madeish larèr. 
Disposicion addicionau siesau. Informe generau d'avaloracion
Era Administracion dera Generalitat a d'elaborar annaument un informe generau d'avaloracion dera aplicacion d'aguesta lei.  Aguest informe a de perméter avalorar era taxa de cobertura dera prestacion e era sua sufisença economica. 
Disposicion addicionau setau. Informe d'aplicacion e efectivitat
Eth Govèrn a de presentar ath Parlament de Catalonha, pendent eth quatau trimèstre de 2018, un informe sus era aplicacion e efectivitat dera renda garantida de ciutadania pendent es dotze prumèrs mesi de vigéncia d'aguesta lei.
Disposicion addicionau ueitau. Convènis damb d’autes comunautats autonòmes
Eth Govèrn, damb er objectiu d’afavorir era inclusion sociau e era insercion laborau, e tanben entà facilitar es projèctes vitaus des persones perceptores reaus e potenciaus dera renda garantida de ciutadania, pòt establir convènis damb d’autes comunautats autonòmes que permeten era mobilitat des persones entre es comunautats respectives sense era pèrta deth dret ara garantida d'uns recorsi minims, en vertut deth principi de reciprocitat. 
Disposicion addicionau nauau. Mesures de desplegament e cobertura
Eth Govèrn a d'analisar, amassa damb es entitats municipalistes representatives deth mon locau, es necessitats economiques, tecniques e umanes que se desprenen deth plen desplegament d’aguesta lei e a d'adoptar, de manèra consensuada, es mesures politiques e pressupostàries, s’ei eth cas, de besonh entà corbir-les.
Disposicions transitòries
Disposicion transitòria prumèra. Titulars dera renda minima d’insercion regulada pera Lei 10/1997
1. Es titulars des drets economics en aplicacion dera Lei 10/1997, deth 3 de junhsèga, dera renda minima d’insercion, que perceben era prestacion economica que s'i regule passen a percéber era prestacion economica dera renda garantida de ciutadania, sense prejudici dera facultat dera administracion competenta de verificar eth compliment des requisits d'accès ara naua renda garantida de ciutadania.
2. As beneficiaris d'ua renda minima d’insercion non se les redusís era quantia que receben per aguesta prestacion damb era aplicacion dera renda garantida de ciutadania, tostemp que seguisquen complint es requisits entà receber-la.
Disposicion transitòria dusau. Termini e efèctes
Eth termini de resolucion entàs sollicituds que se presenten en termini de dus mesi a compdar dera data d'entrada en vigor d'aguesta lei ei de cinc mesi. Era resolucion estimatòria, exprèssa o tacita, deth dret ara prestacion economica dera renda garantida de ciutadania a efèctes des deth 15 de seteme de 2017.
Disposicion transitòria tresau. Desplegament e quantia dera prestacion
1. Es quanties economiques dera prestacion dera renda garantida de ciutadania s'an de desplegar de manèra graduau, entre era data d'entrada en vigor d'aguesta lei entrò ara plea implantacion eth 1 d'abriu de 2020. Eth requisit de caréncia d'ingrèssi inferior ei d'entre eth 85% deth començament (15 de seteme de 2017) e eth 100% der indicador de renda de sufisença ara fin d'aguest periòde. 
2. Entà cadun des periòdes que s'indiquen ena taula següenta son aplicables eth lumedar de praubesa e era quantia dera prestacion que s'i establís, en foncion dera persona o persones que formen part dera unitat familhara e tostemp enes quanties que se deriven deth tant per cent der indicador de renda de sufisença de Catalonha en vigor en cada moment.

	Membres unitat familhara
	2017, 15 de seteme
	2018, 15 de seteme
	2019, 15 de seteme
	2020, 1 d’abriu

	
	Impòrt
	% IRSC
	Impòrt
	% IRSC
	Impòrt
	% IRSC
	Impòrt
	% IRSC

	1 adult
	564
	85%
	604
	91%
	644
	97%
	664
	100%

	2 adult
	836 
	126% 
	896
	135% 
	956
	144%
	996
	150%

	3
	909
	137% 
	969
	146%
	1.029
	155%
	1.096
	165%

	4
	982
	148%
	1.042
	157%
	1.102
	166%
	1.196
	180%

	5
	1.062
	160%
	1.122
	169%
	1.181
	178%
	1.208
	182%



Disposicion transitòria quatau. Compatibilitats
1. Era compatibilitat dera renda garantida de ciutadania damb es rendes deth trabalh a temps parciau se produsís de manèra progressiua e graduau e acabe damb era generalizacion dera complementarietat damb totes es rendes derivades de contractes a temps parciau entà totes es persones que non dispòsen d'ua quantitat d'ingrèssi, rendes o recorsi economics considerada minima entà atier es besonhs basics d'ua vida digna, d'acòrd damb er impòrt corresponent dera renda garantida de ciutadania. Ad aguestes persones se les complèten es ingrèssi entà arribar ad aguest impòrt.
2. Dempús dera entrada en vigor d'aguesta lei, era renda garantida de ciutadania ei compatibla damb es rendes deth trabalh a temps parciau enes casi següents:
a) Familhes monoparentaus damb hilhs a cargue.  En aguest cas, er impòrt dera prestacion dera renda garantida de ciutadania consistís ena diferéncia entre es rendes deth trabalh e er impòrt dera prestacion, d’acòrd damb çò qu'establís era disposicion transitòria tresau. Tanben iniciaument, era dusau persona dera unitat familhara sonque a dret a percéber, en concèpte de hilhs a cargue, er impòrt fixat entara tresau persona ena taula dera disposicion transitòria tresau, ei a díder, entre 75 e 100 euros mensuaus, d’acòrd damb eth desplegament previst.
b) Persones qu'entrò ara entrada en vigor d'aguesta lei siguen beneficiàries dera renda minima d’insercion e la compatibilizen damb es rendes de contractes de trabalh a temps parciau en tèrmes establidi legaument. En aguest cas, er impòrt dera prestacion dera renda garantida de ciutadania consistís ena diferéncia entre es rendes deth trabalh e er impòrt dera prestacion, d’acòrd damb çò qu'establís era disposicion transitòria tresau.
c) Perceptors dera renda garantida de ciutadania qu'obtenguen un contracte de trabalh a temps parciau damb uns ingrèssi inferiors ar impòrt corresponent dera renda garantida de ciutadania. En aguest cas, er impòrt dera prestacion dera renda garantida de ciutadania consistís ena diferéncia entre es rendes deth trabalh e er impòrt dera prestacion, d’acòrd damb çò qu'establís era disposicion transitòria tresau, iniciaument pendent sies mesi. 
3. Era quantia dera renda garantida de ciutadania non pòt èster objècte d'increment coma conseqüéncia d'ua reduccion deth temps de trabalh contractat mejançant eth contracte de trabalh a temps parciau, exceptat que se produsisque per rasons acreditades de caractèr economic, tecnic, organizatiu o productiu. 
Disposicion transitòria cincau. Sollicituds dera renda minima d’insercion pendentes de resolucion o suspenudes.
Es sollicituds presentades ar emparament dera Lei 10/1997, deth 3 de junhsèga, dera renda minima d’insercion, que se tròben pendentes de resolucion o suspenudes ena data d'entrada en vigor dera presenta lei se resòlven damb eth sistèma de proteccion qu'establís era presenta lei. 
Disposicion transitòria siesau. Vigéncia des atribucions dera Comission Interdepartamentau dera Renda Minima d’Insercion e der organ tecnic
Mentre non se desplegue reglamentàriament era comission a qué hè referéncia er article 22.4 e er organ a qué hè referéncia er article 22.5, es foncions d'aguesta comission e d'aguest organ s'atribuïssen ara Comission Interdepartamentau dera Renda Minima d’Insercion e ar organ tecnic dera renda minima d’insercion establidi pera Lei 10/1997, deth 3 de junhsèga, dera renda minima d'insercion.
Disposicion transitòria setau. Abséncies justificades
Mentre non se desplegue reglamentàriament aguesta lei, se considèren abséncies justificades, ar efècte dera aplicacion de çò qu'establís er article 7.1.c, es qu’establís era Lei 10/1997, deth 3 de junhsèga, dera renda minima d’insercion.
Disposicion derogatòria
Se derògue era Lei 10/1997, deth 3 de junhsèga, dera renda minima d’insercion, damb es excepcions qu'establissen es disposicions transitòries dera presenta lei. 
Disposicions finaus
Disposicion finau prumèra. Desplegament reglamentari
Eth Govèrn, en termini de tres mesi a compdar dera aprobacion d'aguesta lei, a d'iniciar es tramits deth desplegament reglamentari.
Disposicion finau dusau. Partida pressupostària
1. Eth Govèrn a d'includir en projècte de lei de pressupòsti dera Generalitat era partida pressupostària de besonh entà garantir era efectivitat d'aguesta lei.
2. Era Lei de pressupòsti dera Generalitat a de fixar annaument era quantitat der indicador de renda de sufisença de Catalonha.
Disposicion finau tresau. Entrada en vigor
Aguesta lei entre en vigor eth 15 de seteme de 2017.

